
ᑭᓄᐱᒥᒥᓇᐣ, ᑭᓂᑲᓂᒥᓇᐣ, ᑭᑕᐃᐧᓇᒪᑯ ᑫᑭᐣ ᐅᒪ ᒋᐃᐧᒋᐦᐃᐁᐧᔭᐣ  
 
ᐁᑲᐧ ᒋᑭ ᐊᔭᔭᑭᐸᐣ ᒋᒥᓄᔭᒪᑲᑭᐣ ᓄᐱᒥᒪᑲᒥᑯᐣ ᐊᐧᐸᐠ, ᑭᓇᑕᐁᐧᑕᑯᓯᒥᐣ ᒋᒪᒋᑲᓇᐁᐧᑕᒪᐠ ᓄᑯᑦ ᑲᑭᔑᑲᐠ. ᐅᒪ 

ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧ ᐱᒧᒋᑫᐃᐧᓂᐠ ᐅᑐᒋᑕᒪᐊᐧᐣ ᑲᑭᓇ ᑲᑲᐯᔑᐨ ᐅᐣᑌᕑᐃᔪ ᒋᑕᐃᐧᓇᒪᐃᐧᐨ ᒋᐃᐧᑕᒪᑫᐨ 

ᑫᐃᓇᓄᑲᑌᑭᐣ ᐅᐣᑌᕑᐃᔪ ᐅᑭᒪᐅᐣ ᑲᑲᓇᐁᐧᑕᑭᐣ ᓄᐱᒪᑲᒥᑯᐣ. 

ᐅᒪ ᐅᐣᑌᕑᐃᔪ ᐊᐦᑭᐠ ᓂᑲᓂᐱᒧᒋᑫᒪᑲᐣ ᑲᐱᒥᒪᓇᒋᒋᑲᑌᐠ ᓄᐱᒪᑲᒥᐠ. ᐅᐣᑌᕑᐃᔪ ᐅᑭᒪᐅᐣ ᑲᑲᓇᐁᐧᑕᐠ 

ᓄᐱᒪᑲᒥᑯᐣ ᒥᔑᓇᐧᔦᐠ ᐃᓇᐸᒋᒋᑲᑌᐊᐧᐣ ᑫᐃᐧᒋᐦᐃᐁᐧᒪᑲᐠ ᐱᒪᑎᓯᐃᐧᓂᐠ, ᔓᓂᔭᐱᒪᒋᐦᐅᐃᐧᓂᐠ ᒥᓇ ᐊᐦᑭᑲᐠ ᒣᑲᐧᐨ 

ᒥᓇ ᓂᑲᐣ ᑫᓂᐱᒪᑎᓯᐊᐧᐨ. ᑫᑭᐅᒋ ᑌᐱᓂᑲᑌᐠ ᑕᐡ ᐁᑲ ᐃᐧᑲ ᒋᒐᑭᒪᑲᑭᐣ, ᐅᓀᐧᓂᐊᐧᐣ ᓄᐱᒪᑲᒥᑯᐣ ᓇᑕᐁᐧᑕᑲᐧᐣ 

ᒋᐱᒥᑲᓇᐁᐧᑕᑲᐧᑭᐣ ᐁᑲ ᒋᓂᔑᐊᐧᓇᒋᒋᑲᑌᑭᐣ, ᒥᓇ ᑲᑭᓇ ᐊᐃᐧᔭᐠ ᑲᑭᑕᐸᒋᑐᐊᐧᐨ ᒋᒪᒥᑎᓀᑕᑯᓯᐊᐧᐨ ᐊᐱ 

ᐅᓀᒋᑲᑌᐠ ᑫᐃᔑᒪᑕᓄᑲᑌᑭᐣ ᐊᐦᑭᐃᐧ ᑲᓇᐁᐧᒋᑫᐃᐧᐣ. 

ᐅᐣᑌᕑᐃᔪ ᐅᑭᒪᐅᐣ ᑲᑲᓇᐁᐧᑕᐠ ᓄᐱᒪᑲᒥᑯᐣ ᒥᐦᐃᒪ ᒪᔭᑦ ᑲᐅᑎᓂᑕᐧ ᒥᑎᑯᐠ ᑲᐊᓄᑲᑌᑭᐣ ᐅᐣᑌᕑᐃᔪ ᒪᓇᑎᑫᐧᐃᐧ 

ᐊᓄᑭᐃᐧᓇᐣ. ᐊᒥᑯᑭᒪ (MNRF) ᐃᐧᐣ ᐅᑐᒋᑲᓇᐁᐧᑕᐠ ᓄᐱᒪᑲᒥᑯᐃᐧ ᑲᓇᐊᐧᐸᒋᑫᐃᐧᓇᐣ. ᐁᑲᐧ ᒥᓇ ᐊᔑᐨ 

ᐸᐸᒥᓯᐊᐧᐠ ᒪᓇᑎᑫᐧᐃᐧ ᐱᒧᒋᑫᐃᐧᓇᐣ, ᐊᓂᔑᓂᓂᐊᐧᐠ ᒥᓇ ᐅᐣᑌᕑᐃᔪ ᑲᑲᐯᔑᐊᐧᐨ.  

ᐊᔭᒪᑲᓂ ᑫᐃᓇᓄᑭᐊᐧᐨ ᐅᐣᑌᕑᐃᔪ ᑲᑲᐯᔑᐊᐧᐨ, ᐊᔑᐨ ᐊᓂᔑᓂᓂᐊᐧᐠ ᒥᓇ ᐊᐱᑕᐃᐧᑯᓯᓴᓇᐠ, ᑲᐃᐧᑕᓄᑭᒥᑕᐧ ᒥᓇ 

ᐊᐦᑭᐃᐧ ᓇᓇᑲᒋᒋᑫᐠ ᐅᒪ ᐅᓇᒋᑫᐃᐧᐣ ᐊᓂᐱᒪᓄᑲᑌᐠ. ᐁᑲᐧ ᑫᑭᐣ ᐸᐸᒥᓯᔭᐣ ᑕᑭᑌᐱᓂᑲᑌ ᑕᑎᐸᐣ ᒋᓯᓭᑭᐣ ᐃᒪ 

ᐃᓀᑫ ᐱᒪᑎᓯᐃᐧᓂᐠ, ᔓᓂᔭ ᐅᑕᒋᐦᐅᐃᐧᓂᐠ ᒥᓇ ᐊᐦᑭᐃᐧ ᑲᓇᐁᐧᒋᑫᐃᐧᓂᐠ ᑫᐃᔑᐱᒧᒋᑲᑌᐠ ᐅᑭᒪᐅᐣ ᑲᑲᓇᐁᐧᑕᐠ 

ᓄᐱᒪᑲᒥᑯᐣ. 

ᑫᑭᐣ ᐸᐸᒥᓯᐣ ᐅᒪ ᐅᐣᑌᕑᐃᔪ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑫᔭᓂᔑᐱᒪᓄᑲᑌᐠ ᒥᓇ ᒋᑲᓄᑕᒪᐣ ᐁᔑᓇᑕᐁᐧᑕᒪᐣ 

ᒋᔑᓇᑲᐧᐠ ᐅᐣᑌᕑᐃᔪ ᐅᑭᒪᐅᐣ ᑲᑲᓇᐁᐧᑕᐠ ᓄᐱᒪᑲᒥᑯᐣ ᐊᓂᓂᑲᐣ.  

 

ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑫᐃᓇᑌᐠ 
ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑫᐃᓇᑌᐠ ᐅᑭᒪᐅᐣ ᑲᑲᓇᐁᐧᑕᐠ ᓄᐱᒪᑲᒥᑯᐣ ᐅᒋᑲᓇᐊᐧᐸᒋᑫᒪᑲᐣ ᐅᓇᔓᐁᐧᐃᐧᓂᐠ 

ᒥᓇ ᐅᓇᑯᓂᑫᐃᐧ ᐊᓄᑭᐃᐧ ᐅᓇᒋᑲᓂᐠ ᑲᐯᐦᐃ ᒋᐱᒥᓭᐠ, ᐊᓂᔑᓂᓂᐊᐧᐠ ᒥᓇ ᐊᐱᑕᐃᐧᑯᓯᓴᓇᐠ ᒋᐊᔑᒋᐊᐧᐨ ᒥᓇ 

ᒋᑲᑲᑫᐧᒋᒥᑎᓇᓄᐊᐧᐠ, ᐱᑯ ᐊᐃᐧᔭᐠ ᒋᐃᐧᒋᐦᐃᐁᐧᐊᐧᐨ, ᒥᓇ ᑫᐊᓄᑭᒪᑲᑭᐣ ᒋᐊᐸᑕᑭᐣ. 

ᐅᑭᒪᐅᐣ ᑲᑎᐯᑕᐠ ᐱᑲᐧᑕᑲᒥᐠ ᑲᓇᐁᐧᒋᑫᐃᐧᐣ ᐅᓇᔓᐁᐧᐃᐧᐣ ᒥᓇ ᐊᐦᑭᐃᐧ ᓇᓇᑲᒋᒋᑫᐃᐧᐣ ᐅᓇᔓᐁᐧᐃᐧᐣ 

ᐅᒋᐅᓇᑕᒪᑫᒪᑲᐣ ᑫᐃᓇᔓᐊᐧᑌᐠ ᓄᐱᒥᐃᐧ ᐊᓄᑭᐃᐧᐣ ᐃᒪ ᐅᑭᒪᐅᓂ ᐊᐦᑭᐣ ᐅᐣᑌᕑᐃᔪ. ᐁᑲᐧ ᐅᒪ ᐅᑭᒪᐅᐣ 

ᐱᑲᐧᑕᑲᒥᐠ ᑲᓇᐁᐧᒋᑫᐃᐧᐣ ᐅᓇᔓᐁᐧᐃᐧᓂᐠ ᐃᓇᑌ ᑲᑕᑕᓭᐧᑲᑭᐣ ᓄᐱᒥᐃᐧ ᐊᓄᑭᐃᐧ ᐅᓇᒋᑲᓇᐣ ᒋᒪᓇᒋᒋᑲᑌᑭᐣ 

ᑲᓂᑕᐃᐧᑭᑭᐣ, ᐊᐃᐧᔭᔑᔕᐠ, ᓂᐱ, ᐊᔑᐡᑭ, ᑲᐅᒋᐸᑭᑕᓇᒧᓇᓄᐊᐧᐠ, ᒥᓇ ᐱᒪᑎᓯᐃᐧᓂᐠ ᒥᓇ ᔓᓂᔭᐃᐧ ᒥᓄᓭᐃᐧᓂᐠ, 

ᐊᔑᐨ ᐸᐸᑲᐣ ᐊᑲᐧᒋᐠ ᐃᔑᒋᑫᐃᐧ ᑫᑯᓇᐣ ᒥᓇ ᐁᐧᐡᑲᐨ ᑭᑭᓇᐊᐧᒋᒋᑫᐃᐧᓇᐣ ᑲᒪᓇᒋᒋᑲᑌᑭᐣ. ᐅᐁᐧ ᑕᐡ 

ᑫᑭᐅᒋᑲᐡᑭᒋᑲᑌᐠ, ᐸᐯᔑᐠ ᐅᓇᒋᑲᐣ ᑕᐊᔭᒪᑲᐣ ᑭᓀᐧᐡ ᑫᐱᒥᓂᔕᐦᐃᑲᑌᐠ ᑕᑎᐸᐣ ᑫᐃᐧᒋᐦᐃᐁᐧᒪᑲᐠ ᐃᒪ ᓄᐱᒪᑲᒥᐠ 

ᑲᐃᔑᓇᑲᐧᐠ, ᐱᒪᑎᓯᐃᐧ ᒥᓄᓭᐃᐧᐣ, ᐊᐧᑭᑕᑲᒥᐠ ᒥᓇ ᑲᐱᒥᓇᓇᑲᒋᒋᑲᑌᐠ. 

ᐅᐁᐧ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ (FMP) ᑕᐃᔑᐅᓇᒋᑲᑌ 10 ᑕᓱᔭᑭ ᒋᐱᒪᓄᑲᑌᐠ ᐸᐯᔑᐠ ᐱᒧᒋᑫᐃᐧᓇᐣ ᐃᒪ 

ᐅᐣᑌᕑᐃᔪ ᐊᐦᑭᐠ. ᐸᐯᔑᐠ ᐅᓇᒋᑫᐃᐧᐣ ᑕᐅᓇᓯᓇᐦᐃᑲᑌᐊᐧᐣ ᑭᓀᐧᐡ ᑫᐱᒥᓂᔕᐦᐃᑲᑌᑭᐣ ᐃᒪ ᐊᓄᑭᐃᐧᓂᐠ ᒥᓇ 

ᑫᑯᓀᐣ ᑐᑲᐣ ᓄᐱᒥᐃᐧ ᐃᓇᓄᑭᐃᐧᓇᐣ ᑫᓂᑭᔑᐊᓄᑲᑌᑭᐣ ᒣᑲᐧᐨ 10 ᑕᓱᔭᑭ ᑲᑭᐃᔑᐅᓇᒋᑲᑌᑭᐣ. ᐅᓇᒋᑲᐣ 

ᐅᑐᓇᓯᓇᐦᐊᐣ ᐊᐁᐧ ᑲᐅᓇᓯᓇᐦᐊᐠ ᐅᓇᒋᑫᐃᐧᐣ, ᓄᐱᒪᑲᒥᐠ ᐃᓇᓄᑭᐃᐧᐣ ᑲᐊᓄᑲᑕᐠ ᐁᑲᐧ ᐊᔑᐨ ᐅᑲᐃᐧᒋᐦᐃᑯᐣ 

ᓇᓇᑲ ᑲᐊᐃᓇᓄᑭᐊᐧᐨ ᐅᓇᒋᑫᐃᐧᓂᐠ ᒥᓇ ᑲᒪᒪᐃᐧᓄᐊᐧᐨ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐊᐧᐨ, ᐁᑲᐧ ᒥᓇ 

ᐅᑲᐸᑭᑎᓇᓇᐊᐧ ᐅᑎᑭᑐᐃᐧᓂᐊᐧ ᐊᓂᔑᓂᓂᐊᐧᐠ ᒥᓇ ᐊᐱᑕᐃᐧᑯᓯᓴᓇᐠ ᒥᓇ ᐱᑯ ᑯᑕᑭᔭᐠ ᐊᐃᐧᔭᐠ. ᐁᑲᐧ ᐊᐱᐣ 

ᐅᐁᐧ ᐅᓇᒋᑫᐃᐧᐣ ᑕᔕᐳᓂᑲᑌ ᐊᐱ ᐊᒥᑯᑭᒪ ᒪᔭᑦ ᑲᐅᑭᒪᐃᐧᐨ ᓇᐦᐊᐸᐣᑕᐠ ᑲᑭᐃᔑ ᐅᓇᒋᑲᓄᐊᐧᐠ ᒋᒪᓇᒋᒋᑲᑌᐠ 

ᓄᐱᒪᑲᒥᐠ ᒥᓇ ᑲᑭᓇ ᑲᑭᐃᐧᒋᑲᑌᑭᐣ ᐃᓀᑕᒧᐃᐧᓇᐣ ᐁᑭ ᐊᓂᒧᒋᑲᑌᑭᐣ. 

 

ᑫᑭᐣ ᓇᐦ ᐃᓯᓭ ᒋᑭᐸᐸᒪᓯᔭᐸᐣ? 
ᑕᐸᑭᑌᓂᑲᑌ ᒥᓇ ᓂᑲᐣ ᑕᓂᐱᒥ ᐊᔭᒥᐦᐃᑎᓇᓄᐊᐧᐣ ᐅᐁᐧ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑫᐃᓇᑌᐠ. ᑫᑭᐣ 

ᑭᑎᑭᑐᐃᐧᐣ ᑕᐃᐧᒋᐦᐃᐁᐧᒪᑲᐣ ᑫᒋᓇᐨ ᐅᐣᑌᕑᐃᔪ ᐅᑭᒪᐅᐣ ᑲᑲᓇᐁᐧᑕᐠ ᓄᐱᒪᑲᒥᑯᐣ ᓇᓇᑲ ᒋᔑᐱᒥ ᑲᓇᐁᐧᒋᑲᑌᑭᐣ 

ᑲᐊᐃᓇᐸᑕᑭᐣ, ᐁᑲᐧ ᐯᑭᐡ ᒋᐅᒋ ᒪᓇᒋᒋᑲᑌᐠ ᒥᓇ ᑲᓇᐁᐧᒋᑲᑌᐠ ᔓᓂᔭᐃᐧᒥᓄᓭᐃᐧᐣ, ᐱᒪᑎᓯᐃᐧᐣ, ᐊᐦᑭ ᒥᓇ 

ᐃᓇᑎᓯᐃᐧᐣ ᑲᑭᒋᓀᑕᑲᐧᑭᐣ. 

ᑭᑕᑭᒪᒥᑎᓀᑕᐣ ᒋᑭᐸᐸᒥᓯᔭᐸᐣ ᐅᒪ ᐅᓇᒋᑫᐃᐧᓂᐠ ᑭᐡᐱᐣ ᑭᒋᓀᑕᒪᐣ ᓄᐱᒪᑲᒥᐠ ᑐᑲᐣ ᐅᓀᐧᓂᐊᐧᐣ: 

• ᓇᓇᑕᐁᐧᒋᑫᐃᐧᐣ, ᐸᑭᑕᐦᐁᐃᐧᐣ, ᐊᐧᓂᐦᐃᑫᐃᐧᐣ, ᒪᐊᐧᑐᓂᑫᐃᐧᐣ ᓇᐣᑕ ᑯᑕᑭᔭᐣ ᐊᓂᔑᓂᓂᐃᐧ ᐃᔑᒋᑫᐃᐧᓇᐣ  

• ᓄᐱᒥᐠ ᐸᐸᒧᓭᐃᐧᐣ, ᐱᒪᑲᐧᔑᐁᐧᐃᐧᐣ, ᐱᑲᐧᑕᑭᐠ ᑲᐯᔑᐃᐧᐣ ᓇᐣᑕ ᑯᑕᑭᔭᐣ ᒣᑕᐁᐧ ᐃᔑᒋᑫᐃᐧᓇᐣ  

• ᓄᐱᒪᑲᒥᐠ ᐊᐧᑲᐦᐃᑫᐃᐧᐣ 

• ᑲᐧᐡᑫᐧᐱᓀ ᐱᒧᒋᑫᐃᐧᓇᐣ, ᒪᓇᑎᑫᐧ ᐊᓄᑭᐃᐧᓇᐣ ᒥᓇ ᑯᑕᑭᔭᐣ ᐃᓇᓄᑭᐃᐧᓇᐣ ᐅᑭᒪᐅᐣ ᐊᐦᑭᐠ 

• ᐅᑭᒪᐅᐣ ᐊᐦᑭᐠ ᑲᐊᐸᑕᐠ 

• ᑲᔭᐡ ᐊᓂᔑᓂᓂᐃᐧ ᑭᑭᓇᐊᐧᒋᒋᑫᐃᐧᓇᐣ 

• ᒥᓯᐁᐧ ᐊᐦᑭ 

ᐅᓇᒋᑫᐃᐧᐣ ᑲᒪᒪᐊᐧᓄᑲᑕᒧᐊᐧᐨ ᔑᑭᒥᐁᐧᐊᐧᐠ ᒋᑭᐸᐸᒥᓯᐊᐧᐸᐣ ᐊᐃᐧᔭᐠ ᐱᑯ ᐊᐱ ᒣᑲᐧᐨ ᐊᓂᐅᓇᒋᑲᑌᐠ ᓇᐣᑕ 

ᐊᓂᐱᒪᓄᑲᑌᐠ ᐅᐁᐧ ᓄᐱᒪᑲᒥᑯ ᐊᓄᑭᐃᐧ ᐅᓇᒋᑫᐃᐧᐣ. ᓂᑲᐣ ᐅᓇᑐᐣ ᐃᐧᐊᔭᒥᐦᐊᐨ ᐅᓇᒋᑫᐃᐧᐣ ᑲᐅᓇᓯᓇᐦᐊᐠ, 

ᐊᒥᑯᑭᒪ ᓇᐣᑕ ᑲᒪᒪᐃᐧᓄᐊᐧᐨ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐊᐧᐨ ᐃᐧᔭᓂᒧᑕᒪᐣ ᑫᑯᐣ ᓇᐣᑕ ᑫᑯᐣ 

ᑲᑕᓀᑕᒥᐦᐃᑯᔭᐣ. 

ᐊᓂᔑᓂᓂᐊᐧᐠ ᒥᓇ ᐊᐱᑕᐃᐧᑯᓯᓴᓇᐠ ᑫᐃᐧᓇᐊᐧ ᒋᐸᐸᒥᓯᐊᐧᐨ 
ᑲᑕᓱᐱᑭᓯᔭᑭᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒥᓇ ᐊᐱᑕᐃᐧᑯᓯᓴᐣ ᑕᓇᐱᐃᐧᓇᐣ ᑲᐅᒋᐱᑎᑫᓭᑭᐣ ᓇᐣᑕ 

ᑲᐅᒋᐯᔓᓇᑲᐧᑭᐣ ᑲᐃᐧᐅᒋᑲᓇᐊᐧᐸᒋᑲᑌᐠ ᐸᐱᑭᓴᓄᑭᐃᐧᓇᐣ ᑕᑕᐃᐧᓇᒪᐊᐧᐊᐧᐠ ᒋᐃᐧᒋᑕᐧᐊᐧᐨ ᐅᓇᒋᑫᐃᐧᓂᐠ. 

ᐸᐯᔑᐠ ᑕᓇᐱᐃᐧᓇᐣ:  

• ᐅᑲᐅᓀᑕᓇᐊᐧ ᒋᐅᓀᓂᒪᐊᐧᐨ ᑫᑲᓄᒋᑫᑕᒪᑯᐊᐧᐨ ᐃᒪ ᐅᓇᒋᑫᐃᐧᓂᐠ ᑲᑲᓇᐊᐧᐸᑕᒧᐊᐧᐨ  

• ᑕᑕᐃᐧᓇᒪᐊᐧᐊᐧᐠ ᒋᐃᐧᑕᓄᑭᒪᐊᐧᐨ ᐊᒥᑯᑭᒪᐣ ᒋᐅᓇᑐᐊᐧᐨ ᑲᐃᔑᓇᑕᐁᐧᑕᒧᐊᐧᐨ ᑫᓂᔑᐱᒥ ᒪᐊᐧᒋᐦᐃᑕᐧ  

• ᑕᐃᐧᓇᒪᐊᐧᐊᐧᐠ ᒋᑭᑭᓇᐊᐧᒋᑐᐊᐧᐨ ᑲᑭᒋᓀᑕᑲᐧᑭᐣ ᑫᑭᒪᓇᒋᒋᑲᑌᑭᐣ ᒥᓇ ᒋᐃᐧᒋᐦᐃᐁᐧᐊᐧᐨ ᐊᐱ ᐅᓇᒋᑲᓄᐊᐧᐠ 

ᒥᓇ ᑭᐁᐧᓇᓇᑲᒋᒋᑲᑌᑭᐣ ᑲᑭᐱᔑᐊᐧᐃᐧᒋᑲᑌᑭᐣ 

• ᑕᐃᐧᓇᒪᐊᐧᐊᐧᐠ ᒋᑭᐁᐧ ᓇᓇᑲᒋᑐᐊᐧᐨ ᒥᓇ ᒋᐃᐧᑕᒧᐊᐧᐨ ᑲᐃᔑᓇᒧᐊᐧᐨ ᑲᑭᐃᔑᐅᓇᑌᐠ ᓄᐱᒪᑲᒥᑯ ᐊᓄᑭ 

ᐅᓇᒋᑫᐃᐧᐣ, ᒣᑲᐧᐨ ᐱᒥᐅᓇᒋᑲᓂᐊᐧᐠ 

• ᑕᐃᐧᓇᒪᐊᐧᐊᐧᐠ ᒋᑭᐁᐧ ᓇᓇᑲᒋᑐᐊᐧᐨ ᒥᓇ ᒋᐃᐧᑕᒧᐊᐧᐨ ᑲᐃᔑᓇᒧᐊᐧᐨ ᐯᔑᑯᔭᑭ ᑲᐃᔑᐅᓇᑌᐠ ᐊᓄᑭᐃᐧᓇᐣ 

ᒥᓇ ᒋᐃᐧᒋᑲᑌᑭᐣ ᑲᑭᒋᓀᑕᑲᐧᑭᐣ ᑫᒪᒋᑐᒋᑫᒪᑲᑭᐣ ᓄᐱᒥᐃᐧ ᐊᓄᑭᐃᐧᓇᐣ. 

ᑫᓂᔑᒪᒋᒋᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ 
ᐁᑲᐧ ᐅᐁᐧ ᐅᓇᒋᑫᐃᐧᐣ ᑫᓂᔑᐱᒪᓄᑲᑌᐠ ᑕᓂᑲᐧᔭᒋᒋᑲᑌ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᒋᑭᑭᓂᑲᑌᑭᐣ 

ᑲᓇᑕᐁᐧᑕᑲᐧᑭᐣ ᑭᓀᐧᐡ ᑫᔭᐸᑕᐠ ᐱᒥᓂᔕᐦᐃᑲᐣ ᒥᓇ ᑕᐅᓇᓯᓇᐦᐃᑲᑌᐊᐧᐣ ᐃᓇᓄᑭᐃᐧᓇᐣ 10 ᑕᓱᔭᑭᐃᐧᐣ 

ᑫᐱᒥᐊᐸᑕᐠ ᐅᐁᐧ ᐊᓄᑭᐃᐧᐣ. ᓇᐣᑕ ᐱᑯ ᓂᐦᓱᔭᑭᐃᐧᐣ ᑕᐱᒥᑭᑲᑌ ᐅᐁᐧ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᐁᑲᐧ 

ᓂᔭᓇᐧ ᑕᐱᒥ ᐸᐱᑭᓯ ᐅᓇᑌᐊᐧᐣ ᐱᒥᔭᓂᒧᑕᒪᑫᐃᐧᓇᐣ ᑫᐱᓇᑐᒥᑯᔭᐣ ᒋᐱᐃᐧᒋᑕᐧᔭᐣ ᐅᒪ ᐅᓇᒋᑫᐃᐧᓂᐠ. 

 

ᐱᐦᐅᐣ ᒋᔭᓂᒪᓯᓇᐦᐃᑲᑌᑭᐣ ᐃᐧᑕᒪᑫᐃᐧᓇᐣ ᑭᑕᓇᐱᐃᐧᓂᐠ (ᑐᑲᐣ ᑎᐸᒋᒧᒪᓯᓇᐦᐃᑲᓂᐠ, ᒪᒪᑕᐊᐧᐱᑯᐠ ᑐᑲᐣ 

ᑎᐸᒋᒧᐃᐧᓇᐣ ᑲᐃᔑᐊᒋᑲᑌᑭᐣ, ᒥᓇ ᑯᑕᑭᔭᐣ) ᒥᓇ ᐃᐧᑕᒪᑫᐃᐧᓇᐣ ᐊᒥᑯᑭᒪ ᐅᐃᐧᑕᒪᑫᐃᐧᓇᐣ ᑲᓂᔑᐸᑭᑎᓂᑲᑌᑭᐣ 

ᐱᐊᐧᐱᑯᐠ ᐃᐧᔭᓂᒧᑕᒪᐣ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐣ. 

 

ᐅᐁᐧ ᑲᐃᐧᐊᓂᒪᒋᒋᑲᑌᐠ ᐅᓇᒋᑫᐃᐧᐣ ᑕᓂᑲᓂ ᐊᐧᐃᐧᒋᑲᑌᐊᐧᐣ ᑲᓂᐱᒥ ᓇᓇᑲᒋᒋᑲᑌᐠ ᐱᑲᐧᑕᑭᐣ, ᒋᒪᐊᐧᑐᓂᑲᑌᑭᐣ 

ᐃᐧᑕᒪᑫᐃᐧᓇᐣ ᑐᑲᐣ ᑲᑭᑕᐸᑕᑭᐣ ᒥᓇ ᑭᓄᔐ ᒥᓇ ᐊᐃᐧᔭᔑᔑ ᓇᓇᑲᒋᒋᑫᐃᐧᓇᐣ ᒥᓇ ᒋᑭᐁᐧ ᓇᓇᑲᑕᐊᐧᐸᒋᑲᑌᑭᐣ 

ᑲᑭᐱᔑᒥᓄᓭᑭᐣ ᑲᑭᐁᐧ ᓂᑕᐃᐧᑭᒋᑲᑌᑭᐣ ᓄᐱᒪᑲᒥᑯ ᐃᓇᓄᑭᐃᐧᓇᐣ. 

ᓂᐢᑕᑦ ᐁᔭᓄᑲᑌᐠ ᒪᐊᐧᒋᐦᐃᑐᐃᐧᐣ 

ᐸᑭᑎᓇᐣ ᑫᑯᓀᐣ ᑲᑭᒋᓀᑕᒥᐦᐃᑯᔭᐣ, ᐃᐧᑕᒪᑫᐣ ᑲᐃᔑᓇᓂᓯᑕᐁᐧᑕᒪᐣ ᓄᐱᒪᑲᒥᐠ, ᒥᓇ ᒋᐸᑭᑎᓇᒪᐣ ᓇᐣᑕ 

ᒋᐊᐃᒋᓂᑲᑕᒪᐣ ᐊᐦᑭᐃᐧ ᐅᑎᓂᑫᐃᐧᓇᐣ ᑲᑭᑕᐸᑕᑭᐣ ᒋᑭᑫᑕᒧᐊᐧᐨ ᐅᓇᒋᑫᐃᐧᐣ ᑲᐊᓄᑲᑕᒧᐊᐧᐨ, ᑲᐅᓇᓯᓇᐦᐊᐠ 

ᐅᓇᒋᑫᐃᐧᐣ ᒥᓇ ᑲᒪᒪᐃᐧᓄᐊᐧᐨ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐊᐧᐨ. ᐅᓀᐧᓂᐊᐧᐣ ᑲᑭᐸᑭᑎᓇᐣ 

ᑲᐧᐡᑫᐧᐱᒋᑫᐃᐧᑲᒥᑯᑫᐃᐧᓇᐣ, ᒋᒪᓂᐠ ᐃᓇᐦᐅᐃᐧᓇᐣ, ᐊᓯᓂᑫᐃᐧ ᑎᐸᐦᐊᑭᐃᐧᐣ, ᑫᑌᑫᑯᓇᐣ ᑲᑭᐅᒋᒥᑯ ᒧᓇᐦᐃᑲᑌᑭᐣ, 

ᐊᐧᓂᐦᐃᑫᑲᓇᐣ, ᐊᐧᑲᐦᐃᑲᓇᐣ, ᒥᑲᓇᐊᐧᐣ, ᒥᓇ ᐊᐃᐧᔭᔑᔕᐠ ᑲᑕᔐᐊᐧᐨ. ᑕᒥᓇᐧᔑᐣ ᓂᔭᑲᓇ ᐸᑭᑎᓇᒪᐣ 

ᑭᐃᐧᑕᒪᑫᐃᐧᐣ ᑫᒋᓇᐨ ᒋᓇᓇᑲᑕᐁᐧᒋᑲᑌᑭᐣ. ᐁᑲᐧ ᒥᓇ ᒋᐸᑭᑎᓇᒪᐣ ᑭᑎᓀᑕᒧᐃᐧᐣ ᐁᔑᓇᑕᐁᐧᑕᒪᐣ ᒋᔑᓇᑲᐧᐠ 

ᑭᓄᐱᒥᑦ ᐊᓂᓂᑲᐣ ᒥᓇ ᐊᓂᐣ ᑫᐃᔑ ᐱᒥᐃᐧᒋᐦᐃᐁᐧᒪᑲᐠ ᓄᐱᒪᑲᒥᐠ ᐁᐧᑎ ᐊᓂᓂᑲᐣ. 

ᐅᓇᒋᑫᐃᐧᐣ ᑲᒪᒪᐊᐧᓄᑲᑕᒧᐊᐧᐨ, ᑲᐅᒋᐱᒥᐊᔭᒥᐦᐊᐊᐧᐨ ᑲᒪᒪᐃᐧᓄᐊᐧᐨ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐊᐧᐨ, ᒥᓇ 

ᐊᓂᔑᓂᓂᐊᐧᐠ ᒥᓇ ᐊᐱᑕᐃᐧᑯᓯᓴᓇᐠ, ᐅᑲ ᑭᑭᓇᐊᐧᐸᑕᓇᐊᐧ ᑫᑯᓀᓇᐣ ᒪᐊᐧᐨ ᑲᑭᑕᐸᑕᑭᐣ ᑲᐅᑎᓂᑲᑌᑭᐣ 

ᓄᐱᒪᑲᒥᑯᐠ, ᐁᑲᐧ ᒋᐅᓇᑐᐊᐧᐨ ᐊᓄᑭᐃᐧᓇᐣ ᑫᑭᐅᒋᑌᐱᓂᑲᑌᑭᐣ. ᐅᑕᐸᒋᑐᓇᐊᐧ ᒪᒪᑕᐊᐧᐱᑯ ᐊᐸᒋᒋᑲᓇᐣ ᑲᐅᒋ 

ᑕᑎᐸᐸᒋᑲᑫᐊᐧᐨ ᑫᑯᓀᐣ ᑐᑲᐣ ᒥᓇ ᑲᐊᐱᒋᒪᑲᑭᐣ ᐃᒪ ᐃᓀᑫ ᐅᑎᓂᑫᐃᐧᐣ, ᒪᓇᑎᑲᐧᑌᐠ, ᑭᐁᐧᓂᑕᐃᐧᑭᒋᑫᐃᐧᐣ ᒥᓇ 

ᐱᒥᑲᓇᐁᐧᒋᑫᐃᐧ ᐊᓄᑭᐃᐧ ᐅᓇᒋᑫᐃᐧ ᐱᒧᒋᑫᐃᐧᓇᐣ.  

ᑫᓂᔑᑭᔑᒋᑲᑌᐠ ᑕᐡ ᐅᐁᐧ ᑲᐃᐧᑭᑭᓇᐊᐧᐸᑕᒧᐊᐧᐨ ᒋᑭᑫᒋᑲᑌᐠ ᐊᓂᐣ ᑭᓀᐧᐡ ᑫᓂᔑ ᐱᒪᓄᑲᑌᐠ ᐊᓄᑭᐃᐧ ᐱᒧᒋᑫᐃᐧᐣ. 

ᑲᐃᐧᐅᓇᒋᑲᑌᐠ ᐊᐦᑭᐃᐧ ᐊᐸᒋᒋᑲᓇᐣ ᑫᓂᐅᑎᓂᑲᑌᑭᐣ ᑫᐱᒥᐊᓄᑲᑌᐠ, ᐊᐣᑎ ᑫᓂᐅᑎᓂᑲᑌᑭᐣ ᐊᐦᑭᐃᐧ 

ᐊᐸᒋᒋᑲᓇᐣ, ᐅᑲ ᓇᓇᑲᒋᑐᓇᐊᐧ ᑲᐊᓄᑲᑕᒧᐊᐧᐨ ᐅᓇᒋᑫᐃᐧᓂ ᑫᐊᐸᑕᐠ ᑭᓀᐧᐡ ᐊᓄᑭᐃᐧᓂᐠ. ᐁᑲᐧ ᐊᐱ 

ᑭᑭᓇᐊᐧᑕᐸᒋᑲᑌᐠ ᑫᐅᑎᓂᑲᑌᑭᐣ ᐊᐦᑭᐃᐧ ᐊᐸᒋᒋᑲᓇᐣ, ᐁᑲᐧ ᑫᐃᔑᑲᓇᐊᐧᐸᒋᑲᑌᑭᐣ ᐃᓀᐧᓂᐊᐧᐣ ᒥᑎᑯᐠ ᒥᓇ ᐁᑲ 

ᑲᒥᑎᑯᐊᐧᑭᐣ (ᑐᑲᐣ ᐊᐃᐧᔭᔑᔕᐠ ᑲᑕᔐᐊᐧᐨ, ᓇᓇᑲ ᑲᐊᐃᔑᓇᑲᐧᑭᐣ ᑲᓂᑕᐃᐧᑭᑭᐣ, ᑲᐊᐃᓇᑎᓇᐠ) 

ᑕᓇᓇᑲᑕᐁᐧᒋᑲᑌᐊᐧᐣ. ᑲᑭᑭᓇᐊᐧᐸᒋᑲᑌᑭᐣ ᐊᐣᑎ ᑫᓂᐅᑎᓂᑲᑌᑭᐣ ᐊᐦᑭᐃᐧ ᐊᐸᒋᒋᑲᓇᐣ ᑕᑎᐱ ᑲᓇᐊᐧᐸᒋᑲᑌ 

ᒥᓂᑯᐠ ᑫᐸᑭᑎᓂᑲᑌᐠ ᒋᐅᒋᐅᑕᐱᓂᑲᑌᑭᐣ ᐊᐸᒋᒋᑲᓇᐣ ᒣᑲᐧᐨ ᐃᐁᐧ 10 ᑕᓱᔭᑭᐃᐧᐣ ᑫᐸᑭᑎᓂᑲᑌᐠ ᓄᐱᒥᐃᐧ 

ᐊᓄᑭᐃᐧ ᐅᓇᒋᑫᐃᐧᐣ ᒋᐊᓄᑲᑌᐠ. 

ᓂᔕᐧ ᐁᔭᓄᑲᑌᐠ ᒪᐊᐧᒋᐦᐃᑐᐃᐧᐣ  

ᑭᑕᑭᐁᐧ ᓇᓇᑲᒋᑐᐣ ᒥᓇ ᑲᓄᑕᐣ ᑲᐃᐧᐃᔑᐅᓇᑌᐠ ᑭᓀᐧᐡ ᑫᐃᓇᓄᑲᑌᐠ ᓄᐱᒥᐃᐧ ᐊᓄᑭᐃᐧᐣ, ᐊᐣᑎ ᑲᐃᐧᐅᒋ 

ᐅᑕᐱᓂᑲᑌᑭᐣ ᐊᐦᑭᐃᐧ ᐊᐸᒋᒋᑲᓇᐣ, ᒥᓇ ᑫᓂᐅᔑᒋᑲᑌᑭᐣ ᑭᓀᐧᐡ ᑫᐊᐸᑕᑭᐣ ᐅᑕᐸᓂᒥᑲᓇᑫᐃᐧᓇᐣ ᐁᒪᐧᔦ 

ᑲᐅᓇᒋᑫᐊᐧᐨ ᐊᓂ ᒪᑕᓄᑲᑕᒧᐊᐧᐨ ᑲᑭᐃᔑ ᐅᓇᒋᑫᐊᐧᐨ. 

ᐊᐱ ᐅᐁᐧ ᑭᓀᐧᐡ ᑫᐊᐸᑕᐠ ᐱᒥᓂᔕᐦᐃᑫᐃᐧᐣ ᐊᓄᑭᐃᐧᓂᐠ ᐅᐣᒋᔕᐳᓂᑲᑌᐠ ᐊᒥᑯᑭᒪᑲᐠ, ᐊᒥᐁᑲᐧ ᑲᑭᓇ ᑫᑯᓇᐣ 

ᑲᑭᔑᐅᓇᒋᑲᓄᐊᐧᐠ ᑫᔑᐱᒪᓄᑲᑌᐠ ᓄᐱᒥᐃᐧ ᐊᓄᑭᐃᐧᐣ ᒥᑕᓱᔭᑭᐃᐧᐣ ᑫᐱᒪᓄᑲᑌᐠ ᒋᒪᑕᓄᑲᑌᐠ. ᐁᑲᐧ ᐃᒪ 

ᑫᐅᒋᐃᔕᓄᐊᐧᐠ, ᐅᑕᐱᓂᑲᓂᐊᐧᐠ, ᑭᐁᐧᓂᑕᐃᐧᑭᒋᑲᓂᐊᐧᐠ ᒥᓇ ᐱᒥᐊᓄᑲᑌᑭᐣ ᑫᑭᐅᒋᒪᒋᓴᐦᐃᐁᐧᒪᑲᑭᐣ 

ᑲᑭᒋᓀᑕᑲᐧᑭᐣ ᐊᐦᑭᑲᐠ ᑫᑯᓇᐣ, ᑕᐅᓇᒋᑲᑌᐊᐧᐣ ᐊᓂᐣ ᑫᐃᔑᐱᒪᓄᑲᑌᑭᐣ ᐃᓇᓄᑭᐃᐧᓇᐣ ᒥᓇ 

ᐱᒥᓂᔕᐦᐃᑫᐃᐧᓇᐣ. ᒥᑕᐡ ᐁᓇᐧᑌᑭᐣ ᑲᑭᐅᒋᐅᓇᑌᑭᐣ ᒋᓇᑲᓂᑫᒪᑲᑭᐣ, ᒋᐅᒋᐊᔐᓂᑫᒪᑲᐠ ᑫᑯᓇᐣ ᑫᑭᐅᒋ 

ᐊᐧᓇᒋᑫᒪᑲᑭᐣ ᑲᑭᑕᐸᑕᑭᐣ ᓇᐣᑕ ᑲᑭᒋᓀᑕᑲᐧᑭᐣ ᑲᐊᐃᔑᓇᑲᐧᐠ ᐱᑲᐧᑕᑭᐠ. 

ᒣᑲᐧᐨ ᑐᒋᑲᑌᐠ ᐊᓄᑭᐃᐧ ᐅᓇᒋᑫᐃᐧᐣ, ᑕᐅᓇᒋᑲᑌ ᐊᓂᐣ ᑫᓂᔑᐱᒥ ᐊᐧᐁᐧᓇᒋᑲᑌᐠ ᒥᑲᓇᑫᐃᐧᓇᐣ. ᑲᑭᐅᓇᑌᐠ 

ᑫᐱᒥᓂᔕᐦᐃᑲᑌᐠ ᐊᓄᑭᐃᐧᓂᐠ ᐊᐁᐧᓀᐣ ᑫᐊᐸᒋᑐᐨ ᒥᑲᓇᓂ ᒥᓇ ᐊᐱ ᐃᓯᓭᓂᐠ, ᐊᐣᑎ ᑫᐅᒋᑲᓇᐁᐧᒋᑲᑌᐠ ᒥᑲᓇ, 

ᒋᐸᑲᓇᒋᑲᑌᐠ ᐸᐸᒥᓯᐃᐧᐣ, ᓇᐣᑕ ᒥᓇ ᑭᐡᐱᐣ ᐃᓇᑌᑫᐧᐣ ᐊᓂᓂᑲᐣ ᒋᑭᐸᐦᐃᑲᑌᐠ ᒥᑲᓇ. 

ᓂᐦᓴᐧ ᐁᔭᓄᑲᑌᐠ ᒪᐊᐧᒋᐦᐃᑐᐃᐧᐣ:  

ᑲᓇᑐᒥᑯ ᒋᐱᔕᔭᐣ ᑲᐃᐧᔑᐸᑭᑎᓂᑲᑌᑭᐣ ᐃᐧᑕᒪᑫᐃᐧᓇᐣ, ᒋᐱᐊᐧᐸᑕᒪᐣ ᑲᐃᐧᔑᐅᓇᐸᒋᑲᑌᑭᐣ 

ᑫᔑᐊᓄᑭᓇᓄᐊᐧᐠ, ᑫᐅᑎᓂᑲᑌᑭᐣ ᑐᑲᐣ ᒪᓇᑎᑫᐧᐃᐧᐣ, ᑭᐁᐧᓂᑕᐃᐧᑭᒋᑫᐃᐧᐣ ᒥᓇ ᐱᒥᑲᓇᐁᐧᒋᑫᐃᐧ ᐊᓄᑭᐃᐧᓇᐣ. 

ᑲᐊᐧᐸᑕᓇᐣ ᒥᓇ ᑲᔑᐊᔭᑭᐣ ᑲᑭᒋᓀᑕᑲᐧᑭᐣ ᑫᑯᓇᐣ ᐊᐦᑭᑲᐠ ᑲᔭᑭᐣ ᒥᓇ ᐊᓂᐣ ᑲᑭᒋᓀᑕᑲᐧᑭᐣ ᑲᐱᒪᑕᑭᐣ ᐊᐦᑭᑲᐠ 

ᑫᑭᑲᑫᐧᓇᑲᓂᑲᑌᐠ ᐁᑲ ᓇᐣᑕ ᒋᓂᔑᐊᐧᓇᒋᒋᑲᑌᑭᐣ ᒣᑲᐧᐨ ᐊᓄᑲᑌᑭᐣ ᓄᐱᒥᐃᐧ ᐊᓄᑭᐃᐧᓇᐣ. 

 

ᐊᐱ ᑕᐡ ᐊᓄᑭᐃᐧ ᐅᓇᒋᑫᐃᐧᐣ ᑭᑭᔑᒋᑲᑌᐠ, ᐅᐁᐧ ᑲᑭᐅᓇᓯᓇᐦᐃᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ 

ᑕᑲᐧᔭᒋᒋᑲᑌ ᒥᓇ ᑕᐃᔑᐸᑭᑎᓂᑲᑌ ᐊᒥᑯᑭᒪᑲᐠ ᒋᓇᓇᑲᒋᑐᐊᐧᐨ ᐅᑕᓄᑭᐠ. 

ᓂᐊᐧ ᐁᔭᓄᑲᑌᐠ ᒪᐊᐧᒋᐦᐃᑐᐃᐧᐣ:  

ᑲᓇᑐᒥᑯ ᒋᐱᔕᔭᐣ ᑲᐃᐧᔑᐸᑭᑎᓂᑲᑌᑭᐣ ᐃᐧᑕᒪᑫᐃᐧᓇᐣ, ᒋᐱᐊᐧᐸᑕᒪᐣ ᑲᐃᐧᔑᐅᓇᐸᒋᑲᑌᑭᐣ 

ᑲᑭᐅᓇᓯᓇᐦᐃᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᒥᓇ ᒋᐱᓇᓇᑲᒋᑐᔭᐣ ᑭᐡᐱᐣ ᑲᒪᒥᑎᓀᑕᒪᐣ ᒥᓇ ᐁᑲ 

ᑲᒥᓀᐧᑕᒪᐣ ᒋᑭᐊᓂᒧᒋᑲᑌᑫᐧᐣ. ᑲᑭ ᑭᑭᓇᐊᐧᑕᓯᓇᐦᐃᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑕᐊᔭ ᒋᐊᔭᒥᑐᔭᐣ. 

ᑲᑭᐅᓇᓯᓇᐦᐃᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᐸᑭᑎᓂᑲᑌ ᐊᒥᑯᑭᒪ ᒪᒪᑕᐊᐧᐱᑯᐠ ᒣᑲᐧᐨ ᑲᑕᐃᐧᓂᑲᑌᐠ ᐱᑯ 

ᐊᐃᐧᔭᐠ ᒋᐊᐧᐸᑕᒧᐊᐧᐨ ᐅᓇᒋᑫᐃᐧᓂ. 

 

ᐊᐱ ᑭᐃᐡᑲᐧ ᓇᓇᑲᒋᒋᑲᑌᑭᐣ ᑲᑭᐅᓇᓯᓇᐦᐃᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ, ᑕᑭᐁᐧ ᒥᓇᐧᓯᓇᐦᐃᑲᑌ ᐁᑲᐧ 

ᐊᐱᐣ ᑕᒥᓇᑲᓄ ᐊᒥᑯᑭᒪ ᒋᔕᐳᓇᐠ. 

ᓂᔭᓇᐧ ᐁᔭᓄᑲᑌᐠ ᒪᐊᐧᒋᐦᐃᑐᐃᐧᐣ  

ᐅᐁᐧ ᑲᑭᔕᐳᓂᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ, ᒥᓇ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ 

ᑲᑭᑭᓇᐊᐧᑕᓯᓇᐦᐃᑲᑌᐠ ᑕᐸᑭᑎᓂᑲᑌ ᒋᐊᐧᐸᑕᒪᐣ ᐃᒪ ᐊᒥᑯᑭᒪ ᒪᒪᑕᐊᐧᐱᑯᐠ ᒥᓇ ᐊᓄᑭᐃᐧᑲᒥᑯᐠ ᓄᐱᒥᐃᐧ 

ᐊᓄᑭᐃᐧ ᒪᓯᓇᐦᐃᑲᓀᓴᐣ ᑲᐅᒋᐸᑭᑎᓂᑲᑌᑭᐣ ᒣᑲᐧᐨ 10 ᑕᓱᔭᑭᐃᐧᐣ ᐱᒥᔭᓄᑲᑌᐠ ᐊᓄᑭᐃᐧᐣ. 

ᓄᐱᒥᐃᐧ ᐊᓄᑭᐃᐧ ᐅᓇᒋᑲᐣ ᑲᓂᒪᒥᓇᐧᒋᑲᑌᐠ 
 

ᑲᐃᐧᐊᒋᒋᑲᑌᑭᐣ ᑫᑯᓇᐣ ᑲᑭᐃᔑᐅᓇᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑲᐣ ᑕᒪᒥᓇᐧᒋᑲᑌ. ᐱᑯ ᐊᐃᐧᔭ ᑕᑭᓇᑐᑕᒪᑫ 

ᒋᑭᒥᓇᐧᒋᑲᑌᓂᐠ ᒋᔑᑲᑫᐧᑌᐧᐨ ᐊᒥᑯᑭᒪᑲᐠ ᒋᒪᓯᓇᐦᐊᒪᐊᐧᐨ ᑲᐅᑭᒪᐅᓂᐨ. ᐅᐁᐧ ᒥᓇᐧᒋᑫᐃᐧᐣ ᓇᐣᑕ ᐁᔭᑲᓯᐠ 

ᐊᒋᒋᑫᐃᐧᐣ ᐅᒪ ᐅᓇᒋᑫᐃᐧᓂᐠ ᓇᐣᑕ ᒥᐢᑕᐦᐃ ᑲᐃᔑᓇᑲᐧᐠ ᒋᐊᒋᒋᑲᑌᐠ ᐅᓇᒋᑫᐃᐧᓂᐠ ᒥᓇ ᒪᐊᐧᒋᐦᐃᑐᐃᐧᓂᐠ. ᐁᑲᐧ 

ᑕᐡ ᒥᓇᐧᒋᑫᐃᐧᐣ ᑕᑭᓇᑕᐁᐧᑕᑲᐧᐣ ᒋᐊᐸᑕᐠ ᐱᑯ ᐊᐱ ᒣᑲᐧᐨ ᐱᒥᐊᓄᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑲᐣ.  

 

ᐅᐁᐧ ᒥᓇᐧᒋᑫᐃᐧᐣ ᑕᑭᐊᐸᑕᐣ ᓇᓇᑲ ᑲᐃᐧᔑᐊᒋᒋᑲᓄᐊᐧᐠ ᑐᑲᐣ ᑲᑭᔑᐅᓇᐸᒋᑲᑌᑭᐸᐣ ᒋᑕᔑᒪᓇᑎᑲᐧᓄᐊᐧᐠ. 

ᐱᐦᐅᐣ ᒋᔭᓂᒪᓯᓇᐦᐃᑲᑌᑭᐣ ᐃᐧᑕᒪᑫᐃᐧᓇᐣ ᑭᑕᓇᐱᐃᐧᓂᐠ (ᑐᑲᐣ ᑎᐸᒋᒧᒪᓯᓇᐦᐃᑲᓂᐠ, ᒪᒪᑕᐊᐧᐱᑯᐠ ᑐᑲᐣ 

ᑎᐸᒋᒧᐃᐧᓇᐣ ᑲᐃᔑᐊᒋᑲᑌᑭᐣ, ᒥᓇ ᑯᑕᑭᔭᐣ) ᒥᓇ ᐃᐧᑕᒪᑫᐃᐧᓇᐣ ᐊᒥᑯᑭᒪ ᐅᐃᐧᑕᒪᑫᐃᐧᓇᐣ 

ᑲᓂᔑᐸᑭᑎᓂᑲᑌᑭᐣ ᐱᐊᐧᐱᑯᐠ ᐃᐧᔭᓂᒧᑕᒪᐣ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐣ. 

 

ᑲᑭᐊᐧᐸᑕᓇᐣ ᑲᒥᓇᐧᒋᑲᑌᑭᐣ ᓄᐱᒥᐃᐧ ᐊᓄᑭᐃᐧ ᐅᓇᒋᑲᓇᐣ ᐃᒪ ᐊᒥᑯᑭᒪ ᒪᒪᑕᐊᐧᐱᑯᐠ ᓇᐣᑕ ᐃᒪ 

ᐊᓄᑭᐃᐧᑲᒥᑯᐠ ᓄᐱᒥᐃᐧ ᐊᓄᑭᐃᐧ ᒪᓯᓇᐦᐃᑲᓀᓴᐣ ᑲᐅᒋᐸᑭᑎᓂᑲᑌᑭᐣ. 

 

ᑫᐃᐧᒋᐦᐃᐁᐧᒪᑲᑭᐣ ᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᓇᐣ 
 
ᐊᒥᑯᑭᒪ ᐅᑐᒋᑭᑭᓄᐃᐧᓂᑯᓇᐣ ᓇᓇᑲᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᓇᐣ ᑫᑭᐅᒋ ᑲᐧᔭᑯᔑᓄᐊᐧᑫᐊᐧᐨ 

ᒋᒥᓄᑲᐸᐃᐧᒪᑲᓂᐠ ᓄᐱᒥᐃᐧ ᐊᓄᑭᐃᐧᓇᐣ. ᐅᓀᐧᓂᐊᐧᐣ ᑕᐡ ᑭᑭᓄᐦᐃᑫᐃᐧᓇᐣ:  

• ᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᐣ ᑫᔑᐊᐸᑕᐠ ᑲᐃᔑᑲᑭᑕᑫᐧᔭᐠ ᐱᑲᐧᑕᑲᒥᑯᐣ  

• ᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᐣ ᑫᔑᐊᐸᑕᐠ ᑭᒋᓴᑲᐦᐃᑲᓂᐠ ᓭᐣᐟ ᓫᐊᕑᐃᐣᐢ ᐱᑲᐧᑕᑲᒥᑯᐣ 

• ᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᐣ ᑲᒪᓇᒋᒋᑲᑌᑭᐣ ᓇᓇᑲ ᑲᐃᔑᓇᑲᐧᑭᐣ ᑲᓂᑕᐃᐧᑭᒪᑲᑭᐣ ᓄᐱᒪᑲᒥᑯᐠ 

• ᓄᐱᒥᐃᐧ ᐊᓄᑭᐃᐧ ᑭᑭᓄᐡᑭᑫᐃᐧᐣ ᑲᐊᓄᑲᑌᐠ ᒥᑎᑯᑫᐃᐧᐣ ᑭᒋᓴᑲᐦᐃᑲᓂᐠ ᓭᐣᐟ ᓫᐊᕑᐃᐣᐢ ᒥᓇ 
ᑲᐃᔑᑲᑭᑕᑫᐧᔭᐠ ᐅᐣᑌᕑᐃᔪ  

• ᐱᒧᒋᑫᐃᐧ ᑭᑭᓄᐡᑭᑫᐃᐧᐣ ᑫᔑᐊᐸᑕᐠ ᒪᓇᑎᑫᐃᐧ ᐊᓄᑭᐃᐧᓂᐠ ᒥᓇ ᑲᐧᐡᑫᐧᐱᒋᑫᐃᐧ ᐊᓄᑭ ᐱᒧᒋᑫᐃᐧᓂᐠ 

• ᓄᐱᒥᐃᐧ ᐊᓄᑭᐃᐧ ᐱᒧᒋᑫᐃᐧ ᑭᑭᓄᐡᑭᑫᐃᐧᐣ ᑫᔑᐊᐸᑕᐠ ᑲᔭᐡ ᐊᓂᔑᓂᓂᐃᐧ ᑭᑭᓇᐊᐧᒋᒋᑫᐃᐧᓇᐣ 
ᑲᐃᔑᑕᑲᐧᑭᐣ 

ᐅᓀᐧᓂᐊᐧᐣ ᑭᑭᓄᐡᑭᑫᐃᐧᓇᐣ ᐃᓇᓄᑭᒪᑲᓄᐣ ᒋᐅᒋ ᑲᓇᐁᐧᑕᑲᐧᑭᐣ ᐊᐃᐧᔭᔑᔕᐠ ᒥᓇ ᑭᓄᔐᐠ ᑲᑕᔑᐱᒪᑎᓯᐊᐧᐨ, 

ᑲᔭᐡ ᐊᓂᔑᓂᓂᐃᐧ ᑭᑭᓇᐊᐧᒋᒋᑫᐃᐧᓇᐣ, ᑲᐧᐡᑫᐧᐱᒋᑫᐃᐧᓇᐣ, ᐅᑕᐸᓂᒥᑲᓇᑫᐃᐧᓇᐣ ᒥᓇ ᐊᔓᑲᓂᑫᐃᐧᓇᐣ, 

ᑲᐃᔑᑭᐁᐧᑭᑎᑲᓂᑕᐧ ᒥᑎᑯᐠ, ᒥᓇ ᑲᑭᐁᐧᐃᔑᓇᑯᒋᑲᑌᐠ ᑐᑲᐣ ᑲᑭᐃᔑᓴᑭᑌᐠ. ᐅᐁᐧ ᐱᒥᓂᔕᐦᐃᑫᐃᐧᐣ ᐊᐸᑕᐣ 

ᑲᓂᑲᐧᔭᒋᒋᑲᑌᐠ ᒥᓇ ᑲᐅᓇᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᓇᐣ. 

ᑕᓱᐸᐯᔑᑯᔭᑭ ᐊᓄᑭᐃᐧᐣ ᑲᐃᔑᐱᒥᐅᓇᑌᐠ 
ᐅᐁᐧ ᑕᓱᐸᐯᔑᑯᔭᑭ ᐊᓄᑭᐃᐧᐣ ᓂᑲᐣ ᐅᓇᒋᑫᐃᐧᐣ, ᑕᓱᔭᑭ ᐸᑭᑎᓂᑲᑌ ᐃᒪ ᑲᐅᒋᐸᐱᑭᓯ ᐊᓄᑲᑌᑭᐣ ᐊᓄᑭᐃᐧᓇᐣ. 

ᐅᐁᐧ ᐊᓄᑭᐃᐧᐣ ᑭᑭᓇᐊᐧᐸᑎᓂᐁᐧᒪᑲᐣ ᓄᐱᒥᐃᐧ ᐃᓇᓄᑭᐃᐧᓇᐣ ᑲᑭᐅᒋᔕᐳᓂᑲᑌᐠ ᒋᒪᑕᓄᑲᑌᑭᐣ ᐃᒪ ᓄᐱᒥᐃᐧ 

ᐊᓄᑭᐃᐧ ᐅᓇᒋᑫᐃᐧᓂᐠ ᑐᑲᐣ ᒥᑲᓇᑫᐃᐧᐣ, ᒪᓇᑎᑫᐃᐧᐣ, ᔑᑯᐱᑫᐃᐧᐣ, ᒥᓇ ᐱᒥᓭᐃᐧᓂᐠ ᑲᐅᒋᓯᓱᐸᒋᑲᓄᐊᐧᐠ 

ᑫᓂᑐᒋᑲᑌᐠ ᐃᐁᐧ ᑲᔭᑭᐊᐧᐠ ᑲᑭᔑᐅᓇᒋᑲᑌᐠ. 

ᐃᓇᐱᐣ ᐊᒥᑯᑭᒪ ᒪᒪᑕᐊᐧᐱᑯᐠ ᐃᐧᐊᐧᐸᑕᒪᐣ ᑕᓱᐸᐯᔑᔭᑭ ᐊᓄᑭᐃᐧ ᑲᐃᔑᐱᒥᐅᓇᑌᐠ ᒥᓇ ᐃᒪ ᐊᓄᑭᐃᐧᑲᒥᑯᐠ 

ᓄᐱᒥᐃᐧ ᐊᓄᑭᐃᐧ ᒪᓯᓇᐦᐃᑲᓀᓴᐣ ᑲᐅᒋᐸᑭᑎᓂᑲᑌᑭᐣ ᒋᐊᐧᐸᑕᒪᐣ ᐊᐣᑎ ᑲᑭᐃᔑᐅᓇᑌᐠ ᑫᓂᔑᐊᓄᑭᓇᓄᐊᐧᐠ. 

ᐱᒥᑲᓇᐁᐧᒋᑫᐃᐧᐣ, ᑎᐸᒋᒧᓂᑫᐃᐧᐣ ᒥᓇ ᓇᓇᑲᒋᒋᑫᐃᐧᐣ 
ᑭᒋᓀᑕᑲᐧᐣ ᒋᑐᒋᑲᑌᑭᐣ ᐱᒥᑲᓇᐁᐧᒋᑫᐃᐧᐣ, ᑎᐸᒋᒧᓂᑫᐃᐧᐣ ᒥᓇ ᓇᓇᑲᒋᒋᑫᐃᐧᐣ ᐃᒪ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧ 

ᐱᒧᒋᑫᐃᐧᓂᐠ. ᐊᒥᑯᑭᒪ ᒥᓇ ᐊᓄᑭᐃᐧᑲᒥᑯᐠ ᓄᐱᒥᐃᐧ ᐊᓄᑭᐃᐧ ᒪᓯᓇᐦᐃᑲᓀᓴᐣ ᑲᐅᒋᐸᑭᑎᓂᑲᑌᑭᐣ ᐅᐱᒥ 

ᑲᓇᐧᐁᑕᓇᐊᐧ ᒥᓇ ᐅᐸᑭᑎᓇᓇᐊᐧ ᑎᐸᒋᒧᐃᐧᓇᐣ ᑲᓂᔑᐱᒪᓄᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᓇᐣ. ᑕᓱᔭᑭ, 

ᐯᔑᑯᔭᑭ ᑎᐸᒋᒧᐃᐧᐣ ᐸᑭᑎᓂᑲᑌ ᑲᐅᒋᐸᐱᑭᓯ ᐊᓄᑲᑌᑭᐣ ᐱᒧᒋᑫᐃᐧᓇᐣ ᐁᑭᑭᓇᐊᐧᒋ ᑎᐸᑐᑕᒧᐊᐧᐨ 

ᐃᓇᓄᑭᐃᐧᓇᐣ ᑲᑭᑭᔑᒋᑲᑌᑭᐣ ᐃᐁᐧ ᐯᔑᑯᔭᑭ. ᐅᒪ ᐯᔑᑯᔭᑭ ᑎᐸᒋᒧᐃᐧᓂᐠ ᐊᓂᒧᒋᑲᑌᐊᐧᐣ:  

• ᐊᓂᐣ ᒥᓂᑯᐠ ᑎᐸᐦᐊᑲᐣ ᒥᓇ ᑕᓯᐣ ᒥᑎᑯᐠ ᑲᑭᒪᓂᑲᐦᐅᑕᐧ  

• ᐊᓂᐣ ᒥᓂᑯᐠ ᑎᐸᐦᐊᑲᐣ ᑲᑭᑲᐧᔭᒋᒋᑲᑌᐠ ᒥᓇ ᑲᑭ ᑭᑎᑲᑌᐠ 

• ᑲᑭᐅᒋᒥᑯᐡᑲᒋᓭᐠ, ᑐᑲᐣ ᑲᑭᓴᑭᑌᐠ 

• ᒥᑲᓇᑫᐃᐧᐣ ᒥᓇ ᒥᑲᓇᐃᐧ ᑲᓇᐁᐧᒋᑫᐃᐧ ᐃᓇᓄᑭᐃᐧᓇᐣ 

• ᑲᓂᐃᔑᒥᑭᑫᒪᑲᑭᐣ ᐅᒪ ᐱᒥᑲᓇᐁᐧᒋᑫᐃᐧᓂᐠ.  

ᑲᑭᐃᔑᒥᑭᑫᒪᑲᑭᐣ ᐱᒥᑲᓇᐁᐧᒋᑫᐃᐧᓂᐠ, ᑎᐸᒋᒧᐃᐧᓂᐠ ᒥᓇ ᓇᓇᑲᒋᒋᑫᐃᐧᓂᐠ ᐊᐸᒋᒋᑲᑌᐊᐧᐣ ᑲᐃᓯᓭᐠ ᒋᐅᒋ 

ᐊᒋᒋᑲᑌᑭᐣ ᐃᒪ ᑭᓀᐧᐡ ᑲᐅᓇᑌᐠ ᒋᐱᒥᑐᒋᑲᑌᐠ ᐊᓄᑭᐃᐧ ᐱᒥᓂᔕᐦᐃᑫᐃᐧᐣ ᒥᓇ ᑲᑭᐅᓇᒋᑲᑌᑭᐣ ᐃᓇᓄᑭᐃᐧᓇᐣ 

ᒥᓇᐊᐧ ᐅᓇᒋᑲᑌᐠ ᓄᐱᒥᐃᐧ ᐊᓄᑭᐃᐧ ᐅᓇᒋᑲᐣ. 

ᐃᓇᐱᐣ ᐊᒥᑯᑭᒪ ᒪᒪᑕᐊᐧᐱᑯᐠ ᐃᐧᐊᐧᐸᑕᒪᐣ ᑕᓱᐸᐯᔑᔭᑭ ᑎᐸᒋᒧᐃᐧᓂᑫᐃᐧᓇᐣ ᒥᓇ ᐃᒪ ᐊᓄᑭᐃᐧᑲᒥᑯᐠ ᓄᐱᒥᐃᐧ 

ᐊᓄᑭᐃᐧ ᒪᓯᓇᐦᐃᑲᓀᓴᐣ ᑲᐅᒋᐸᑭᑎᓂᑲᑌᑭᐣ. 

ᐸᐸᒥᓯᐣ ᐅᒪ ᐅᐣᑌᕑᐃᔪ ᓄᐱᒥᐃᐧ ᐊᓄᑭᐃᐧ ᐅᓇᒋᑫᐃᐧᐣ ᑫᔭᓂᔑᐱᒪᓄᑲᑌᐠ   
ᑭᔭᐱᐨ ᐊᔭᐊᐧᐣ ᐃᐧᑕᒪᑫᐃᐧᓇᐣ ᐊᓂᐣ ᑫᑭᐃᔑ ᐸᐸᒥᓯᔭᐸᐣ ᓇᐣᑕ ᐃᐧᑭᑫᑕᒪᐣ ᓄᐱᒥᐃᐧ ᐊᓄᑭᐃᐧ ᐱᒧᒋᑫᐃᐧᐣ ᐃᒪ 

ᐅᑭᒪᐅᐣ ᑲᑲᓇᐊᐧᐸᑕᐠ ᐊᐦᑭᐣ ᐅᒪ ᐅᐣᑌᕑᐃᔪ ᐃᓇᐱᐣ ᒪᒪᑕᐊᐧᐱᑯᐠ www.ontario.ca/forests ᓇᐣᑕ 

ᐊᒥᑯᑭᒪ ᒪᓯᓇᐦᐃᑲᐣ ᒋᐸᐸᒥᓯᔭᐣ ᓄᐱᒥᐃᐧ ᐊᓄᑭᐃᐧᓂᐠ ᐅᑭᒪᐅᐣ ᑲᑲᓇᐊᐧᐸᑕᐠ ᐊᐦᑭᐣ ᐅᒪ ᐅᐣᑌᕑᐃᔪ.  

 

ᐃᔑᑭᑐᐣ ᑭᑕᓇᐱᐃᐧᓂᐠ ᑲᔭᐠ ᐊᒥᑯᑭᒪ ᐊᓄᑭᐃᐧᑲᒥᐠ. 

